
Dr. John S. Moolakkatu chuan Matahatma Gandhi piancham vawi 150-na pualin, Gandhi 

in environment a lo thlir dan a chhui kir a. Gandhi chuan “environment chu thil huap zau tak, 

hriselna, hmasawnna, sum leh pai, mihring mamawh thil tinreng innghahna” tiin a sawi a ni. 

Mahatma Gandhi kha India ram environment innghahna tia kan sawi theih rualin kan 

sawi theih lohna chen a awm ve bawk a. Ni e, environment tan theihtawp a chhuah a, tunlai 

environment tana hmalakna hrang hrang kan neih pawh hi Gandhi zara kan neih a ni. Mahse 

environment hi a hna pui ber (main work content) a nih loh avangin environmentalist kan tih 

theih loh phah fo a ni. 

India ramin environment kan vei tak takna hi a la rei lo a. Gandhi chuan kan vei hma 

daihin a lo vei tawh a ni. Mahse kan vei dan hi sakhua leh hmanlai thil ang zawngin kan vei a. 

Ecology chu thil nung leh nung lo chhehvel zirchianna a ni a. Mi thenkhat, environment leh 

ecology sawi hran phet tumte pawh an awm a: Gandhi chuan ang khatah a ngai a ni. Chu mai 

bakah environment leh ecology chu thil inzawm tlat niin a sawi bawk. “Inpumkhatna 

/inzawmna (advarta) hi ka thil pawm zawng tak leh rin em em a ni a. Chu thil chuan mihringah 

pawh inlungrualna a thlen a ni” tiin. Economist J.C Kumarappa pawhin “Hmanlaia an loin 

zirtirnaah khan khawtlang, sakhua, sum leh pai lak luhna te hi a hrang vek turah an ngai a. Chu 

chu vawiin thlengin kan la chhiatpui zel a ni” a ti. 

Gandhi chuan thil nung reng reng chu inang khat veka luang za turin a duh a, he a duhna 

leh environment a thlir dan ang hian kan thlir chho tan ve mek a.  Mahse a dam laiin 

environment thlir kawnga kan hmasawnna hi a hmun hman ta lo va. Gandhi chuan vawiina 

environment kaihhnawih buaina kan tawh tam zawk hi a dam lai khan a hmu lawk vek a, heti 

hian a sawi: “Thiamna sang tak neih chu a tha, mahse thiamna aia ngaih pawimawh hmasak 

tur a tam, miin a nitin mamawh leh duh chu nei thei zel ta se la; mahse a ram chu ram 

hmasawn lo ram ni si sela eng nge a sawtna” tiin. 



Gandhi khan Jain sakhua (Jainism) hi ropui a ti hle a. Jainism inzirtirna ah chuan “Nature 

hi thil nung, mihringte inti thianghlim leh invawng uluk tura inzirtirna pawimawh tak a ni” a ti. 

Hinduism pawhin nature hi a dah sang hle. Indian thu leh hla thiam hmingthang, Rabindranath 

Tagore pawhin Gandhi rilru ang hi a pu ve tho a ni. 

Gandhi khan ram hmasawn hmasa zawk, western ho ngaihdan tam tak a tawm pui a. 

Entir nan- John Ruskin khan “mihring tel lo pawhin environment hi a awm thei” tiin a sawi a. 

Mi thiam dang tam tak ngaihdan pawh a ni. John Ruskin ngaihdan behchhan hian Gandhi 

pawhin a lehkhabu ziak hmasak ber, “Hind Swaraj” tih kha a ziak a ni. 

Gandhi khan inti environmentalist em emin ram ngawte a tlawh kual ngai hauh lo na 

chu, a nunah environment a ngaih pawimawhzia a lang chhuak chiang hle a. A chenna, 

Swagram ah chuan laiking leh rulte pawh an an lut nasa thei hle a, that mai lovin tiang sei tak a 

inchhawp a, a tiang hmang chuan lain a chhuah zalen thin a ni. Tin, Gandhi inrenchemzia chu 

mi tin hriat a ni a. Tui a renzia mawlh kha an sawi nasa thin.  “Kan inrenchem hian thangthar lo 

la awm zel turte kan pui a ni” a ti thin. Hindu a nihna angin bawng a dahsang hle a, chutih 

rualin “bawng hi kan mamawh, bawnghnute leh lo neih naah a tangkai em avangin kan zah 

lehzual tur a ni” a ti bawk. 

Gandhi khan “technology a hmasawnna hi hmasawnna tak tak a ni lo. Khawl te kan 

hman nasat tawh lutuk vang hian mihringin thawh tur an nei lo a, hnathawh tur nei loin mi tam 

tak an awm phah a, hnathawk lo chuan hlawh an nei thei lo a, ram retheihna bulpui a ni” a ti 

bawk. 

Kumarappa, economist thiam em em pawhin, environment chungchangah Gandhi 

ngaihdan hi tawmpuiin hetiang hian a sawi a: “Zirna hi kan um nasa tawh lutuk a, zirna chu a 

tha e. Mahse kan chhehvel ram ngaw leh leh ramsa, boruak thinghlim leh tui min petu hi kan 

ngaihthah thiang lo. Eng anga ram ropui leh hausa pawh ni ila, ram ngaw leh nungcha humhalh 

aia thiamna ringawt kan um a nih chuan kan ram a changkang thei lo ang” a ti.  

Gandhi chuan “Nature hian a tum ber chu keimahni kut kawih ngeia kan ei tur min 

thawh chhuah tir hi a ni. Kan mamawh tawk chauh lak kan thian hun chuan ram hmasawn kan 

lo ni ang a, riltam avanga thihna te hi a awm tawh ngai lo ang” tiin India mipuite min sawm a 

ni. Gandhi khan kut hnathawh a ngaisang em em a. Puantah te leh kut themthiamna te a 

dahsang a, khawlte hi a tlem thei ang ber hman a duh a ni.  

A tawp khar nan chuan Gandhi khan “environment kan humhalh hian ram ngaw leh 

ramsa mai ni lovin, keimahni leh kan ram hmasawnna atan vek a ni” a ti a. Tihtakzetin 

kuthnathawh chawikan leh a tlem thei ang ber khawl hman a ngai pawimawh a. “Thiamna i 



neih rualin boruak thianghlim hi khawi atanga kan hmuh nge, eng tin nge kan neih zel theih 

ang” tih vei nachang hre turin min chah bawk a ni. 

